
Sien raak - ons troos vir 2007!
Liturgie

Votum en seëngroet

Ps. 33:1,4 (bl. 162)

Geloofsbelydenis

Wet

Ps. 34:2,6 (bl.166)

Gebed

Ps. 31:1,2,3,17,19 (bl.143)

Skriflesing en prediking

Gebed

Liefdegawe

Sb. 14-1:1,3
Groetseën

AMEN

Skets

Teks: 2 Konings 6:16-17
Tema: Deel die troosboodskap: Moenie bang wees nie - God is met ons - wie kan dan teen ons wees.

Ons staan aan die begin van 2007.  Hoe gaan ons die uitdagings van hierdie jaar hanteer?
ŉ Troos: moenie bang wees nie, kyk!
Elisa se dienaar is verskrik oor die vyandige leërmag wat hulle wil vang.  Elisa beveel hom om nie bang te wees nie. Daar is goeie rede om nie bang te wees nie:  die wat by hulle is, is meer as hul vyande.
Kinders van God mag weet, God is met hulle. Ook as ons in 2007 allerlei aanslae ervaar, mag ons weet: God is vír ons, wie kan dan teen ons wees (Rom. 8:31)!

ŉ Opdrag:  moenie bang wees nie, kyk!
Jy vergeet hierdie troos van God se bystand as jy ophou om daarvoor te soek.  Dan bly jy blind.  Elisa se dienaar sien die troos. Die vyandige leërmag word blind omdat hulle nie die waarheid oor God se profeet wil glo nie.  

Glo dat God met jou is.  Werk aan jou geloof.

En dan, moenie wat jy in die geloof sien vir jouself hou nie. Elisa het dit met sy dienaar gedeel.  Deel dit met die mense rondom jou.  Bid soos Elisa dat hulle die lig van God sal sien!
Preek
Geliefdes in ons Here Jesus Christus

Vandag is die eerste Sondag van die jaar 2007. Ons staan aan die begin van ŉ nuwe jaar vol nuwe dinge.  ŉ Nuwe jaar vol nuwe (maar ook ou) uitdagings en probleme.

Verskeie lidmate het die laaste paar maande aan my gesê dat dit voel asof elke jaar net met ŉ groter intensie en met meer krag en vors op ons afstorm.  En ja, hierdie jaar wag daar ook op ons ons kwota uitdagings, ons kwota probleme, ons kwota hoofbrekings.

Wat gaan hierdie nuwe jaar vir ons inhou?
Hoe gaan ons hierdie nuwe jaar hanteer?  
Kom ons vind vanoggend vanuit die Woord van die Here perspektief op hierdie saak.  Ons doen dit deur ŉ greep uit die lewe van die profeet Elisa te bestudeer.

Geliefdes, die stuk geskiedenis wat ons uit 2 Konings 6 saamgelees het, het ongeveer 850 tot 800 jaar v.C. plaasgevind. Israel was in ŉ lae-intensiteit oorlog met haar buurvolk Aram gewikkel.  Wat hierdie oorlog aanbetref – dit was nie ŉ oorlog in die volle sin van die woord nie.  Mens kan eerder sê dat Aram kort-kort ŉ klompie bende aanvalle van oor die grens na Israel uitgevoer het.

Tydens hierdie strooptogte is klein dorpies geplunder, mense doodgemaak en verkrag, asook mense (veral kinders) weggevoer om slawe van die Arameërs te word.  So lees ons in 2 Konings 5 van ŉ klein dogtertjie wat uit Israel ontvoer is en die bediende van die hoof van die leër van Aram geword het.
Deur die genade van die Here het Israel egter ŉ gedugte teenvoeter vir hierdie strooptogte gekry.  Die Here het die profeet Elisa gebruik om die koning van Israel te waarsku waar die Arameërs van plan was om volgende toe te slaan.  Die koning van Israel kon dan 
· óf daardie plek voorberei om weerstand te bied teen die aanvalle van die Arameërs, 
· óf daardie plek kon dan betyds ontruim word.

Die gevolg van Elisa se waarskuwings was dat Aram nie meer sukses met hul strooptogte behaal het nie.  Die koning van Aram was bekommerd. Hy het gedink dat een van sy manne ŉ verraaier was wat die koning van Israel van hul planne ingelig het.  Toe hy navraag doen, sê sy offisiere dat daar nie ŉ verraaier is nie, maar dat die profeet Elisa telkemale hul planne aan Israel bekend maak.

In reaksie hierop wou die koning van Aram vir Elisa vang (Wou hy Elisa doodmaak, of wou hy Elisa se bonatuurlike mag tot sy eie voordeel aanwend?  Ons weet nie). Hy kry berig dat Elisa in die dorpie Dotan sou oornag en stuur daarop ŉ sterk mag bestaande uit soldate, perde en strydwaens om Elisa te vang. 

Die profeet Elisa het ŉ dienaar gehad wat vroeg die volgende oggend opgestaan het. Toe hy na buite kyk, wat sou hy sien?  
Hy sien ŉ sterk gewapende mag met perde en strydwaens wat die dorp omsingel het.

Ons kan ons maar net indink wat deur die dienaar se gedagtes gegaan het. Dit kon iets gewees het soos:

· Wat kan ons teen hierdie leërmag doen?  Hulle is ŉ oormag en gans te sterk vir ons?

· Gaan hulle ons doodmaak?

· Gaan ons dalk weggevoer word as slawe van die Arameërs?

· O, wat gaan van ons word?

Geen wonder dat die dienaar aan Elisa vra nie: “Ag, Meneer, wat gaan ons nou maak?”

Broers en Susters, soms kyk ons ook na buite en voel soos die dienaar van Elisa gevoel het.  Ons staan aan die begin van ŉ nuwe jaar en voel dalk aan die begin van hierdie jaar ook soos Elisa se dienaar – dat daar dreigende vyande is wat op ons kan afstorm!
Vyande soos - ja, 

· ook in ons land is ŉ lae-intensiteit oorlog aan die gang van misdaad en geweld.  Gaan moordenaars en geweldenaars hierdie jaar op ons afstorm?

· Daar is ook ander vyande: rassehaat en omgekeerde diskriminasie kan ook die komende jaar vir ons donker kleur.

· Wat van mense wat jy as vriende gereken het wat teen jou draai en jou vyandig gesind raak?

Verseker het ons vyande wat dreig om op ons af te storm. Dink maak net mooi oor die vyande in jou lewe na!

Elisa en sy slaaf is in die dorpie Dotan omsingel. Wat kan ons hierdie jaar omsingel?

· Kan ons dalk omsingel voel deur finansiële druk?

· Kan jy groot frustrasie en onvergenoegdheid in jou lewe hê?

· Kan verhoudinge en omstandighede by die werk jou lewe donker kleur?

· Kan jou lewe dalk doelloos voel?
· Ervaar jy dalk seer in jou huwelik of gesinslewe?
Geliefdes, ek het nou maar net enkele dinge by die naam genoem wat soos vyande op ons lê en loer of besig is om ons te omsingel.  As jy mooi nadink glo ek dat jy in jou lewe hierdie of soortgelyke dinge kan herken.

Moenie bang wees as jy hierdie dinge raaksien nie.  Jy het ŉ groot troos.  Jy het dieselfde troos as die troos wat Elisa sy dienaar gebied het toe die dienaar oorweldig gevoel het deur die vyande rondom hulle.  Lees ons ons teks mooi, dan lyk dit asof Elisa en sy dienaar uit die stad uitgegaan het.  Nou is dit net hulle twee teen die oormag.  Die dienaar moes baie bang gewees het, maar 

hoor Elisa se trooswoorde:

“Moenie bang wees nie, die wat by ons is, is meer as wat hulle is.”

Elisa het gebid en die Here het die dienaar se oë oopgemaak om ŉ goddelike mag van perde en strydwaens te sien wat die berge om hulle volgemaak het.  
· Ja, die Here se mag was veel groter en sterker as soldate van Aram wat hier rondom hulle was.  
· Daarby het die Here se mag die soldate van Aram omsingel!
Voorwaar, Elisa en sy dienaar moes hier die waarheid beleef het waarvan Paulus soveel jare later in sy brief aan die Romeine skryf as hy sê: “Wat is nou ons gevolgtrekking oor al hierdie dinge? Dít: God is vír ons, wie kan dan teen ons wees?”

Dit herinner ook aan wat Jesus self aan Petrus sê kort voor sy kruisiging: “Dink jy Ek kan nie my Vader om hulp vra nie? Hy sal dadelik vir My meer as twaalf legioene engele beskikbaar stel.”  Een legioen het in daardie tyd uit ongeveer 6 000 soldate bestaan!  Hoe baie engele het die Vader nie om sy kinders te beskerm nie!

· Hoe het dit gebeur dat Elisa en sy dienaar op die beskerming van die Here kon reken?  
· Hoe het dit gebeur dat die Here so ŉ groot leërmag vir spesifiek Elisa en sy dienaar se beskerming gestuur het?
Geliefdes, die sleutel om God se bystand te kan verklaar lê opgesluit in die Naam waarmee Elisa die Here aanroep toe hy vra dat die Here sy dienaar se oë moes oopmaak.  Hy bid: “Here, maak tog sy oë oop dat hy kan sien!”  
Sou ons die 1953-Vertaling lees dan sal ons sien dat die naam “Here” daar met hoofletters gespel is.  Hierdie hoofletter is ŉ poging van die vertalers van die 1953-Vertaling om aan te toon wanneer ŉ baie besondere Naam van die Here in die Ou Testament gebruik is.  Hierdie is die Naam “Jahwe.”  

Jahwe is die verbondsnaam van die Here.  Dit beteken dit is die Naam waarmee die Here Hom aan sy volk verbond of verbind. Hy het Hom op besondere wyse aan sy volk verbind toe Hy hulle uit Egipte verlos het.  Hy het met hulle ŉ verbond aangegaan dat Hy hulle God sal wees 
· en hulle sal beskerm.  
· Hulle moet op hulle beurt Hom dien!
Elisa bid nou: “Jahwe, maak tog sy oë oop, dat hy kan sien.”  Elisa beskou homself en sy dienaar as lede van die verbondsvolk van God. Daarom dat hy strewe om gehoorsaam aan die Here te lewe.  Op grond van die verbond van die Here kan Elisa reken op God se beskerming.  

In Hebreërs 8 lees ons van ŉ nuwe verbond.  In Jesus Christus het God ŉ nuwe verbond met die mens gesluit.  Hy sal steeds sy volk se God wees.  
· Hy sal steeds vir sy volk sorg.  
· Sy voel moet Hom steeds dien
Wie is nou sy volk?  
Hulle wat in Jesus Christus glo en in geloof strewe om gehoorsaam aan Hom te wees.
Broer en Suster, glo jy in Jesus Christus as jou Here en Verlosser, dan is jy deel van die verbondsvolk van die Here.  Dan kan jy op die Here se versorging en beskerming elke dag reken.

· As jou vyande hierdie jaar op jou afstorm,

· As jy omsingel voel deur moeilike dinge en begin bekommerd raak,

Maak jou oë oop en kyk.  Kyk mooi! 

· Jy sal God se beskerming en bystand raaksien. 

· Jy hoef nie bang te wees nie.  

· Jy het ŉ Verbondsgod in Jesus Christus wat vir jou sorg.  

Ja, “God is vir ons, wie kan dan teen ons wees!” ... ...
Gemeente, let egter op!  Elisa se woorde aan sy dienaar is nie net trooswoorde nie.  Dit is ook ŉ opdrag.  

Hoor Elisa se bevel: 

“Moenie bang wees nie, die wat by ons is, is meer as wat hulle is.”
In hierdie bevel is daar ŉ groot waarskuwing vir ons opgesluit. Hierdie is ŉ waarskuwing teen iets wat onnodige spanning en frustrasie en kommer in ons lewens kan veroorsaak.  

Wat is dit wat hierdie onnodige spanning en frustrasie en kommer in ons lewens kan veroorsaak? 

Geestelike blindheid!
· Ons kan geestelik blind wees soos wat Elisa se dienaar eers geestelik blind was en nie God se beskerming kon sien nie.  Dan is ons kleingelowig.
· Of ons kan geestelik blind raak soos die soldate van Aram wat Elisa moes kom vang en skielik nie meer kon sien of weet wat hulle doen nie.
Om nie geestelik blind te wees nie, of om geestelike blindheid teen te werk moet jy ŉ opdrag uitvoer.  Hierdie is die opdrag: Moenie teen jou omstandighede vaskyk nie, kyk op na God!
Hoe voer ons hierdie opdrag uit?
· Deur werk te maak van ons geloof en nie in kleingeloof te volhard nie!  
· Deur werk te maak en die volle potensiaal van ons geloof te ontsluit!

Kom ek gebruik ŉ beeld om te verduidelik.

Tuisrekenaars van vandag is uiters kragtige instrumente.  Baie kan met ŉ rekenaar gedoen word, maar om ŉ rekenaar doeltreffend te gebruik moet jy leer hoe om daarmee te werk.

· Wat is die waarde daarvan om ŉ nuutste tegnologie rekenaar te hê, maar dit net soos ŉ tikmasjien te gebruik?  
· Daarteenoor, as jy jou inspan en leer hoe om met ŉ rekenaar te werk, kan dit jou baie tyd en energie spaar!

Die punt wat ek wil maak is dit:  
· As jy nie jou geloof ontwikkel nie, bly jy geestelik blind en kan jy baie onnodige spanning, frustrasie en kommer ervaar.  

· Deur aan jou geloof te werk, ontwikkel jy iets wat groot vreugde, troos en kalmte in jou lewe kan veroorsaak!
Nou weer terug na die vraag: Hoe ontwikkel jy jou geloof?
Gaan die Here ook sommer net ons oë oopmaak soos Hy Elisa se dienaar se oë oopgemaak het?

God kan dit doen en op ŉ bo-natuurlike manier werk.  God werk egter nie normaalweg op ŉ bo-natuurlike manier nie. God werk meestal op ŉ natuurlike manier.  Om jou geloof te ontwikkel werk net soos om byvoorbeeld jou vaardigheid met ŉ rekenaar te ontwikkel.

Om te leer om met ŉ rekenaar te werk, 
· vat tyd – jy moet geduldig wees. 
· Dit is nie altyd maklik nie.  
· Soms moet jy met dinge worstel wat jy nie verstaan nie. 
· Jy moet soms naslaanwerk doen.  
· Soms moet jy dinge uit jou kop leer.  
Tog, met die tyd begin dinge in plek val en kom jy op ŉ dag agter jy weet wat jy doen.
Om jou geloof te ontwikkel, is baie dieselfde.  
· Dit vat tyd – jy moet geduldig wees. 
· Dit is nie altyd maklik nie. 
· Jy moet worstel met dinge wat jy nie verstaan nie.  
· Om ons te help met hierdie oefening in die geloof het God vir ons ŉ handboek en naslaanboek gegee – die Bybel!

· Soms moet jy dinge in hierdie boek uit jou kop leer.  

· Alles in hierdie boek is nie maklik om te verstaan nie. Tog moet jy volhard en aanhou.  

· Ja, om die Bybel doeltreffend as handboek vir jou geloofspad te gebruik vra opoffering, inspanning en tyd.  
· Tog, op ŉ dag begin jy dinge verstaan wat vroeër nie so maklik was om te verstaan nie.  
· Begin jy waarhede verstaan en toepas in jou daaglike geloofslewe.  
· Begin jy deur die Bybel God se bystand en beskerming in jou lewe (wat lankal reeds daar is vir jou as verbondskind) raaksien en daadwerklik ervaar.
Deur oefening in die geloof word geestelik blinde oë siende oë. Dit is immers waarvoor Jesus ons as sy kinders kom verlos het. In Johannes 9:39 sê Hy: “Ek het na hierdie wêreld toe gekom met die oog op ’n beslissing, sodat dié wat nie sien nie, kan sien”... ... maar hoor ook “en sodat dié wat sien, kan blind word.” 

Hiermee bedoel Jesus dat 

· net soos die soldate van Aram gedink het hulle kan sien en met geestelike blindheid geslaan is, 

· daardie mense wat dink hulle sien, uiteindelik sal besef dat hulle nooit gesien het nie.

Voorwaar, sommige mense dink hulle sien (dink hulle glo), maar sien nie regtig nie (en glo nie regtig nie).  Waak teen hierdie fout in jou lewe!

Geliefde, maak hierdie jaar 2007 ŉ jaar van besonderlike toespitsing op oefening in jou geloof.  
· Doen moeite met God se handboek vir geloofontwikkeling – die Bybel.  
· Werk daaraan om te glo, om God se genade en bystand raak te sien. 
Doen jy dit sal jy die troos, kalmte en vreugde van jou geloof ervaar wanneer vyande op jou afstorm.  Jy sal hierdie troos hê, want jy het geleer om God se beskermende hand te sien!... ...

Daar is een laaste saak wat ek uit ons teks vir ons wil uitlig.

Het jy raakgesien dat Elisa nie regtig nodig gehad het om sy dienaar te wys op God se bystand nie.  Die dienaar was immers net ŉ dienaar. Elisa was die belangrike profeet wat die vyand wou vang.
Tog, alhoewel sy dienaar net ŉ klein rolletjie speel, wil Elisa dat sy dienaar ook in die geloof versterk word.  En dan doen Elisa twee dinge.

· Eers troos hy sy dienaar met die woorde dat die wat met hulle is, meer as die vyand is.  Daarom moet sy dienaar nie bang wees nie.

· Tweedens bid hy dat die Here sy dienaar geestelik kan laat sien.

Geliefdes, om in die geloof te groei het ons mekaar se bystand nodig. 
· Ons moet met mekaar oor die Here praat.  
· En ons moet vir mekaar bid.

Kom ons praat hierdie jaar met mekaar oor die Here. En kom ons bid vir mekaar.  
· So sal ons mekaar help en ondersteun om in die geloof te groei en geestelike siende te word.  
· So sal 2007 ŉ jaar wees om oor opgewonde te wees. Want die Here is hierdie jaar ook met ons volgens sy beloftes.

AMEN

